
Kurz druf abe woni gwählt worde bin zum Präsident 

Hät dä Zürisee gfluetet eusi Stränd, 

S’Hochwasser im 99 i isch eus allne blibbe, 

dänn s’Wasser isch nur no gschtige und gschtige. 

Doch d’Führwehr mit Isatz und Wagemuet 

Hät gretät euses Clubhuus vor dä Fluet. 

 

Au d’Abwäschmaschine isch im Club stets es riese Thema, 

wie söll mer sie irume, wie putze und wie alaa? 

Zum Glück hämmer jetzt ä Abwäschmaschine mit nur eim Chnopf 

Das schnallt dänn au dä letschti Tropf. 

 

Drü Täg hinderenand häts es siebni Blaasä 

Fasch kene hät  me trout uf em See ume z'rasä 

Doch für dä Sturm sind mir nöd zu Zart 

Und schwinged euis uf euse Dart! 

Bi somme grausliche Hölleritt 

Macht eifach nur min Sohn Martin mit! 

 

Am zweite Aabig vom Jahrhundert – Sturm 

Han ich als Präsidänt Prioritäte gsetzt. 

Mis Säglerherz hetti das vill z'fescht verletzt 

Drum hämmer dänn halt d’Sitzig für dä  Clubhuusumbau in Wind gsetzt. 

Jetz verzell ich Eu nachli vo minere Arbet im Präsidentenamt 



75 Jahre Jubiläum SVT              von Fischer‘s 

 2 

Es heisst nämmli nüd immer nume Ufträtte im schöne Gwand. 

Dänn für dä Präsidentenbrief i dä Sägler‐Chischte 

Hammer amix scho rächt dä Arsch uufgrisse. 

Mer dänkt so näs paar Sätzli zum Ärmel uus schüttle 

Doch a some Präsidentebrief muess mer richtig chrüpple! 

 

Mit em Vorstand, äm ZSZ und Swiss‐Sailing a dä Sitzig 

Isch halt doch nöd nur immer witzig. 

Jede Aalass hät mer müese bespräche und organisiere 

Nur so isch es aktivs Clubläbe z’realisiere. 

 

D’Sägler‐Chischte hät i dene zwölf Jahr au tolli Fortschritt gmacht 

Zum Biispiel dass sie sitt em 2005 farbig us eusem Briefchaschte lacht. 

 

Leider verlüürt d’Fuchsjagd immer meh a Beliebtheit, 

das versetzt eus Schindlefäns in Truurigkeit. 

Drum söll dä Vers au en Uufrueff sii 

S’nächste Mal sinder bitte alli däbii. 

Es isch ja luschtig, wänn dä Sieger all Schindle iisammled 

Doch Ihr söted au luege dass er nöd am Ufer vergammled! 

A dä Clubmeisterschaft wird jährlich dä best Sägler erkore 

Dem bittere Kampf hämm mir SVT’ler eus verschwore. 

Mir gumped gschwind vom Lee is Luv 

Kennere Heruseforderig wicht en rächte SVT ler uus. 

 

Vor de Rangverkündigung wird au mal  Protescht igleit, 

ja chum jetz, dä chli Bojeputsch isch doch nöd bös gmeint. 

Am Endi sind denn glich all zfride, 

und keine mues en andere mide. 

 

Im 2006 hemmer denn s Thafe duregfüehrt, 

De Adrang a Segelinteressierte het mich als Presi sehr berührt. 

Dank Alinghi simmer ja jetzt ä Seglernation, 

ide Schwiiz gilt sither s'Sägle als Religion. 

Es tolls fäscht und es Wuchenänd super Wind, 

Het in Thalwil beschärt , Erwachsene und Chind. 

 

Die alljährlich Clubhusputzete s' isch zum Stuunä, 

Isch immer guet b'suecht und mit super Luunä. 

Schiibe putzä, und alti Pnöö zum Wasser us ziä, 

Vor härter Arbet trukt sich dä SVT' ler niä. 

Zur Belohnig gitts denn feini Spaghetti, 

Kocht vodä Margrit sie isch halt scho ä netti. 

Und Natürlich simmer au so wies sich ghört, 

im 09 uf d' männerfahrt wo jedä druf schwört. 

Am Abig hemmer es feins Fondü dörfe gnüssä, 

und de Erfolg vom Alass miteme Glas Wisä begüssä. 

 

Am Morge druf het sich nur eis Schiff trout zum Hafe uszlaufe, 

Die andere hend gmeint, sie weled  ned scho widär neui Tüecher chaufe. 

En Riese Hack mit Böespitze Nüni, 

Doch s' Fischers Fressed das Windli zum Znüni. 

 

Au s' Sunsetrace hemmer während minere Amtsziit erfundä, 

Zweimal im Monet drehied mir eusi Rundä. 

Es fründschaftlichs Ränne, wer isch zerscht durs Ziel? 

Uf eusem schöne Zürisee, grad vor Thalwil. 

 

Die 12 Jahr im Amt sind für mich ä schöni Zit gsii 

Doch irgendwänn git hald jedä chli bii. 

Um sonä stolzi Arbet wie sich it Presidialakte z'verbissä, 

da sötted sich t'Mitglieder um t'Nachfolg regelrächt rissä. 

 

Langsam  mues das Gedicht zume n ändi cho, 

Han d'Hilf vo mim Sohn lang gnueg i mini mängel gno. 

Drum wünsch ich eu allne es richtig tolls fäscht. 

Ich hoffe ihr schetzäds und gnüsseds au recht.  


